REZIME RADA

Magistarski rad Ibrahima dr. Gledo pod nazivom ''Faktori rizika u nastanku karcinoma dojke'' napisan je na 54 stranice, ilustrovan sa 17 tabela i 24 slike. Prikazana su metodološki uobičajena poglavlja: uvod, ciljevi istraživanja, metode, rezultati, diskusija i zaključak uz upotrebu 68 referenci. 

U uvodu su jasno postavljeni ciljevi rada:  Utvrditi faktore rizika za nastanak karcinoma dojke kod oboljelih u Zeničko-Dobojskom kantonu;Procijeniti povezanost poznatih faktora rizika (demografski faktori, porodična nasljednost, upotreba oralnih kontraceptiva i hormonske nadomjesne terapije, ishrana, alkohol, faktori okoliša, profesionalni faktori, izloženost zračenju, pušenje) sa karcinomom dojke u oboljelih u Zeničko-Dobojskom kantonu;Procijeniti povezanost zaštitnih faktora ishrane sa karcinomom dojke u oboljelih u Zeničko-Dobojskom kantonu.

Istraživanje je bilo dizajnirano kao retrospektivno-prospektivna studija Upitnikom o faktorima rizika za karcinom dojke. Eksperimentalnu skupinu je činilo 100 bolesnica sa karcinomom dojke koje se liječe sa područja Zeničko-Dobojskog kantona, a kod kojih je karcinom dojke dijagnosticiran u periodu od 1. januara 2003. godine do 31.decembra 2007. godine.  Kontrolnu skupinu je činilo 100 ispitanica kod kojih nije dijagnosticiran karcinom dojke niti drugo maligno oboljenje. Izbor ispitanica bio je baziran na dobrovoljnom pristanku ispitanica za učestvovanje u studiji, a bio je ovisan o opštem stanju bolesnica i težini kliničke slike (ispitanice eksperimentalne skupine su oboljele od karcinoma dojke). Analiza je imala za cilj utvrditi povezanost nastanka karcinoma dojke sa izloženošću potencijalnim karcinogenima kao riziko faktorima, te povezanost zaštitnih faktora ishrane sa karcinomom dojke u smislu zaštitnih fatora- protektora.  Istraživanje je provedeno metodom anketiranja, a instrument istraživanja bio je upitnik posebno osmišljen za ovo istraživanje. Prije pristupa istraživanju bila je provedena kratka edukacija ispitanica kojima su pružene informacije o ciljevima i svrsi istraživanja. 
Kao faktori rizika za karcinom dojke u vezi sa načinom ishrane identificirani su: prekomjeran unos vitamina A, C, i E u suplementu i smanjen unos borovnice i kupine. 

U diskusiji autor poredi svoje rezultate sa rezultatima drugih sličnih studija. Slični rezultati autorovim su u pogledu starosne strukture, a starija godišta su identificirana kao rizik za nastanak karcinoma dojke. Oprečni rezultati su u pogledu socio-ekonomskog statusa. Prema drugim autorima je viši imovinski status povezan sa povećanim rizikom za nastanak karcinoma dojke. Karcinom u prvom koljenu je i u drugim studijama identificiran kao faktor rizika za nastanak karcinoma dojke. Rezultati se slažu i u pogledu prethodno cistično promijenjenih dojki, izloženosti rendgenskom zračenju, kao i u pogledu reproduktivnih faktora rizika. U pogledu hormonske nadomjesne terapije autorovi rezultati se slažu sa rezultatima drugih studija, hormonska nadomjesna terapija povećava rizik za nastanak karcinoma dojke. Paradoksni rezultati su u pogledu pušenja kao faktora rizika za karcinom dojke. Većina studija je izolovala i aktivno i pasivno pušenje kao faktor rizika za nastanak bolesti, pa su autorovi rezultati u suglasju. Isto je i sa konzumacijom alkohola. Autorovo istraživanje se slaže sa studijama koje su našle izloženost policikličnim aromatima kao faktor rizika za nastanak bolesti. U odnosu na ishranu autorovi rezultati pokazuju da je faktor rizika za nastanak karcinoma dojke povećan unos vitamina A, C i E u suplementu što je u kontroverzi sa nekim, ali se slaže sa nalazima autora u drugim istraživanjima. 

